
ᐅᓪᓗᒥ ᐱᐊᓐᑯᒃ ᐊᐃᓴᒃᑯᒃ ᓯᓈᓕᐊᕐᓂᐊᖅᑑᒃ ᐊᑖᑕᑦᑎᐊᕐᒥ 
ᐃᓚᖃᕐᓗᑎᒃ. ᐊᓐᓄᕌᖅᓯᒪᔪᑦ ᖃᓕᕇᓂᒃ ᐅᖅᑰᓂᐊᕐᒪᑕ.

“ᐊᓕᐊᓇᐃᑦ! ᓯᓈᓕᐊᕐᓂᐊᖅᑐᒍᑦ!” ᖃᐃᒐᓛᖅᐴᒃ.
ᐊᑖᑕᑦᑎᐊᖓ ᖁᖓᑦᑐᓂ ᐃᒡᓚᖅᐳᖅ. “ᐋᒃᑲ ᓱᓕ, ᒥᑭᔪᑯᓘᒃ, 

ᐸᕐᓇᒋᐊᖃᖅᑐᒍᑦ. ᑐᐊᕕᕆᐊᖃᖏᑦᑐᒍᑦ,” ᐅᖃᖅᐳᖅ.

ᐱᐊᓐ ᐊᐃᓴᓗ ᖃᐅᔨᒪᖕᒪᑎᒃ ᐃᓕᑦᑎᓂᐊᖅᐸᑎᒃ ᑕᑯᓐᓇᖅᑳᕆᐊᓖᒃ. 
ᐊᑖᑕᑦᑎᐊᖓ ᐸᕐᓇᒃᑐᖅ ᖃᒧᑏᖕᓂᒃ ᑕᖂᑦ ᓂᕿᓂᒃ, 

ᐸᓚᐅᒑᕐᓂᒃ ᓂᓪᓕᓱᐃᑦᑐᕐᒥᒡᓗ ᐃᓗᓕᖃᖅᑐᑎᒃ. ᐅᒥᐊᙵᖅ 
ᓇᕿᑕᕆᓯᒪᓪᓗᓂ ᖃᒧᑏᖕᓄᑦ ᐅᓈᕐᓗ ᖃᒧᑕᐅᔮᖕᓅᖅᑐᒍ. ᓄᑲᒃᐱᐊᒃ 
ᑐᒃᑑᑉ ᐊᒥᖏᓐᓂᒃ ᐅᒥᐊᙵᕐᒨᖅᓯᕘᒃ ᐃᒃᓯᕚᕐᕕᒋᓂᐊᖅᑕᖏᓐᓂᒃ.

ᐊᑖᑕᑦᑎᐊᖓ ᒫᓃᑉᐳᖔᕈᑎᒥᒃ ᐊᓯᐅᔾᔭᐃᒃᑯᑎᒥᓪᓗ 
ᐃᒃᐱᐊᕐᔪᖕᒥᒃᐳᖅ. ᖁᑭᐅᒻᒥᓪᓗ ᓇᖕᒥᐅᔾᔨᓪᓗᓂ. ᓄᑲᒃᐱᐊᒃ 

ᐅᒥᐊᙵᕐᒧᑦ ᐊᒥᕐᓄᑦ ᐃᖏᑦᑐᑎᒃ ᐃᑭᕘᒃ. ᖁᕕᐊᑦᑕᒃᑎᐊᖅᓯᒪᔫᒃ. 
ᐊᑖᑕᑦᑎᐊᑎᒃ ᐊᐅᓪᓚᖃᑎᒋᓯᒪᓪᓗᒍ ᖁᕕᐊᓇᐃᓐᓇᓲᖑᒻᒪᑦ.

ᐊᑖᑕᑦᑎᐊᖓ ᐊᖑᓇᓱᒃᑎᒻᒪᕆᐊᓗᒃ. ᐱᐊᓐᑯᒃ ᐊᐃᓴᒃᑯᒃ 
ᑖᓐᓇᑎᑐᑦ ᐊᔪᖏᑦᑎᐊᕈᒪᔫᒃ. ᐊᑖᑕᑦᑎᐊᖓ ᖃᐅᔨᒃᑲᐃᔪᖅ 
ᐃᓄᒐᓴᓂᒃ ᓇᒧᙵᕐᒪᖔᑕ ᖃᖓᓗ ᐅᑎᕋᔭᙳᐊᕐᒪᖔᑕ. 

ᓄᑲᒃᐱᐊᒃ ᐊᓈᓇᒥᓄᑦ ᓄᓗᕋᖅᐴᒃ.

ᐃᖏᕐᕋᓯᑐᐃᓐᓇᕆᐊᖃᓕᖅᐳᑦ! ᖃᒧᑏᒃ ᐴᑲᖅᐴᒃ ᐊᖅᑯᒻᒥ. 
ᓄᑲᒃᐱᐊᒃ ᐃᒡᓚᖅᓯᕘᒃ ᖃᒧᑏᒃ ᐴᑲᕐᒪᑎᒃ ᖃᓗᖅᑲᑯᒧᑦ. 

ᓄᓇᒧᑦ ᒪᓂᕋᑦᑐᒨᕋᒥᒃ, ᐊᑖᑕᑦᑎᐊᖓ ᓱᒃᑲᓯᔾᔫᒥᒋᐊᖅᐳᖅ.
“ᖁᕕᐊᓇᖅᑐᐊᓗᒃ!” ᐊᐃᓴ ᖃᐃᒐᓪᓚᒃᐳᖅ.

ᐅᖓᓯᒃᑐᐊᓗᖕᒥ ᓄᑲᒃᐱᐊᒃ ᑐᖑᕐᓂᕐᒥᒃ ᑕᑯᕘᒃ. ᓯᓈ!
“ᑕᐅᑲ ᓯᓈᖓ!” ᐱᐊᓐ ᐅᖃᐅᔾᔨᕗᖅ ᐊᐃᓴᒥᒃ.

“ᐊᓕᐊᓇᐃᑦ!” ᐊᐃᓴ ᐅᖃᖅᐳᖅ ᐱᐊᓐᒧᑦ.
ᐊᑖᑕᑦᑎᐊᖓ ᓱᒃᑲᐃᓪᓕᒋᐊᖅᐳᖅ ᓄᖅᑲᖅᐸᑦ ᖃᒧᑏᒃ 

ᐊᐳᕐᓂᐊᖏᒻᒪᑎᒃ.

“ᐱᐊᓐ ᐊᐃᓵ, ᑕᑯᕕᓯᐅᒃ ᓯᓈᖓ?” ᐊᑖᑕᑦᑎᐊᖓ ᐊᐱᕆᕗᖅ.
ᓄᑲᒃᐱᐊᒃ ᖃᓪᓗᒥᓄᑦ ᐊᖏᖅᐴᒃ. “ᐄ,” ᐊᑕᐅᑦᑎᒃᑯᑦ ᐅᖃᖅᑐᑎᒃ.

“ᓯᓈᖓ ᑲᑎᓯᑎᑦᑎᕗᖅ ᐃᒪᕐᒥ ᓯᑯᒥᓪᓗ. ᐊᕐᕌᒍᒥ 
ᑕᒫᓃᕝᕕᒋᔪᒥᓇᑦᑎᐊᖅᐳᖅ. ᐊᑏᑐᖅ ᐆᒪᔪᕐᓂᐊᖅᐳᒍᑦ,” 

ᐊᑖᑕᑦᑎᐊᖓ ᐅᖃᖅᐳᖅ.

ᐱᐊᓐ ᐊᐃᓴᓗ ᖃᐅᔨᒪᕘᒃ ᓯᓈᖓ ᐅᐸᒍᒥᓇᕐᒪᑦ. 
ᖃᐅᔨᒪᒋᕗᒃ ᐱᒻᒪᕆᐅᓂᖃᕐᓂᖓᓂᒃ. ᐊᑦᑕᕐᓇᖅᑕᐃᓕᒪᔭᕆᐊᓕᒃ. 

ᐅᐱᖅᑲᔫᒃ ᐊᐱᕆᔭᐅᓚᐅᕐᒪᑎᒃ ᐊᑖᑕᑦᑎᐊᕐᒥᓄᑦ. 
ᐊᑖᑕᑦᑎᐊᖓᑕ ᖃᒧᑕᐅᔭᖅ ᐃᖏᕐᕋᓯᑎᒃᑲᓐᓂᕆᕚ.

ᓯᓈᖓᓄᑦ ᑎᑭᒋᐊᒃᓯᑎᓪᓗᒋᑦ, ᐊᖑᓇᓱᒃᑎᒃᑲᓐᓂᕐᓂᕐᓂᒃ ᑕᑯᕗᑦ 
ᐅᖓᓯᒃᑐᒥᑦ. ᐊᑖᑕᑦᑎᐊᖓ ᐊᑐᐊᖅᓯᕗᖅ ᐃᒡᓕᓂᕐᓂᒃ. 

ᓲᖃᐃᒻᒪ ᐃᒡᓕᓂᒃᑰᕋᒥᒃ ᖃᐅᔨᕗᑦ ᓯᑯ ᐊᑦᑕᕐᓇᙱᒋᐊᒃᓴᖓᓂᒃ.

ᐊᑖᑕᑦᑎᐊᖓᑕ ᖃᒧᑕᐅᔮᒃ ᓄᖅᑲᖅᑎᒃᐹ ᐃᒪᖅ ᑕᑯᒃᓴᐅᓕᕐᒪᑦ. 
ᓱᓕ ᐅᖓᓯᓐᓂᖃᖅᐸᓪᓚᐃᑎᓪᓗᒍ ᐆᑦᑑᑎᑯᑖᒃ ᖁᓖᖅᓱᕐᓗᒍ.

“ᑕᒃᑰᒃ, ᑕᐅᑲ,” ᐱᐊᓐ ᐅᖃᖅᐳᖅ.
“ᐊᓕᐊᓇᐃᑦ!” ᐊᐃᓴ ᖃᐃᒐᓛᖅᐳᖅ. ᓄᑲᒃᐱᐊᒃ 

ᖁᕕᐊᒃᑕᒃᓯᒪᓪᓗᑎᒃ. ᓯᓈᖓ ᑲᔾᔮᕐᓇᖅᑐᖅ.

ᐊᑖᑕᑦᑎᐊᖓᑕ ᓇᕿᑕᖏᐊᖅᐹ ᑕᖂᑦ ᓴᖅᑭᑦᑎᓪᓗᓂᓗ 
ᖃᔅᓰᓐᓇᓂᒃ. ᓄᑲᒃᐱᐊᒃ ᑏᑐᖅᑎᒃᐹᒃ.

“ᑏᑐᖅᑳᓚᐅᕐᓗᓯᒃ, ᓇᑦᑎᖅᓯᐅᕐᓂᐊᓕᕋᑦᑕ,” ᐊᑖᑕᑦᑎᐊᖓ ᐅᖃᖅᐳᖅ.
ᐊᑖᑕᑦᑎᐊᖓᑕ ᐅᓈᖅ ᐊᒧᕚ ᐅᒥᐊᙵᕐᓗ ᖃᒧᑏᖕᓂ ᓂᐅᓪᓗᒍ.

ᐃᒡᒐᐅᔮᓪᓗ ᐱᒐᒥᒋᒃ ᐃᒪᖅ ᕿᒥᕐᕈᑦᑎᐊᖅᐹ. 
ᑕᐃᒪᓗ ᖁᑭᐅᑦ ᑲᐃᓪᓗᐃᓪᓗᒍ.

ᐊᑖᑕᑦᑎᐊᖓᑕ ᐅᓈᖅ ᑎᒍᓪᓗᒍ.
“ᒫᓂ ᐅᑕᖅᑭᒋᔅᓯᒃ,” ᐅᖃᐅᔾᔨᕗᖅ.

ᐊᑖᑕᑦᑎᐊᖓ ᓯᓈᓅᕐᔫᒥᒋᐊᖅᐳᖅ ᐅᓈᓕᔭᖅᑐᓂ. 
ᓯᑰᑉ ᐃᔾᔪᓂᖓ ᖃᐅᔨᓴᖅᐹ. ᖁᒻᒧᒃᑎᒃᐸᒃᑐᒍ ᐊᒻᒧᒃᑎᒃᐸᒃᑐᒍᓗ.

“ᐅᑕᖅᑭᓕᖅᐳᒍᒃ. ᓇᑦᑎᕐᓂᐊᖅᑰᓕᖅᐳᒍᑦ,” 
ᐊᑖᑕᑦᑎᐊᖓ ᐅᖃᖅᑐᓂ.

ᐊᑖᑕᑦᑎᐊᖓ ᓇᐅᑦᑎᖅᓱᑦᑎᐊᖅᑐᖅ. ᓯᓚᒥᒃ 
ᓇᐅᑦᑎᖅᓱᑦᑎᐊᕆᕗᖅ. ᐃᕐᖑᑕᖏᓐᓂᒡᓗ ᓇᐅᑦᑎᖅᓱᑦᑎᐊᕆᕗᖅ. 

ᓯᑯᒥ ᑭᖑᓂᐊᓃᑦᑐᒥᒃ ᓯᕗᓂᐊᓃᑦᑐᒥᒡᓗ. ᓂᐱᑭᑦᑐᐊᓗᒃ.

ᑕᕝᕙᓕ, ᐱᐊᓐ ᖃᐃᒐᓪᓚᒃᐳᖅ, “ᓇᑦᑎᖅ!”
ᐊᐃᓴ ᖃᐃᒐᓪᓚᒃᑭᕗᖅ, “ᐃᒃᑳ!”

ᓄᑲᒃᐱᐊᒃ ᑎᒃᑯᖅᑐᖅᐴᒃ ᓂᐊᖁᕐᒥᒃ ᐳᐃᔭᖅᑐᒥᒃ. 
ᐊᑖᑕᑦᑎᐊᖓ ᑐᕌᖅᑎᒃᐳᖅ ᖁᑭᐅᒻᒥᑦ. ᐱᐅᒃ!

ᐊᑖᑕᑦᑎᐊᖓ ᐅᒥᐊᙵᕐᒨᖅᑐᓂ ᓂᒃᓯᒡᒋᖅᑐᓂ ᓰᖅᑯᖅᐳᖅ. 
ᓇᑦᑎᕐᒧᑦ ᐃᐳᓵᖅᐳᖅ ᑭᕕᖏᓐᓂᖓᓂ. ᐊᑖᑕᑦᑎᐊᖓᑕ ᐅᒥᐊᙵᖅ 

ᐊᐅᓚᓗᐊᔾᔭᐃᖅᓯᒪᕚ ᓂᒃᓯᒃᓯᒋᐊᕐᒪᑦ ᓇᑦᑎᕐᒥᒃ.

“ᔭᐃ, ᐊᑖᑕᑦᑎᐊᖅ!” ᐱᐊᓐᑯᒃ ᐊᐃᓴᒃᑲᒃᑯᒃ ᖃᐃᒐᓛᖅᐴᒃ.
ᐊᑖᑕᑦᑎᐊᖓ ᓄᑲᒃᐱᐊᖕᓄᒃ ᑕᑯᓴᕋᒥ ᖁᖓᒃᐳᖅ.
“ᐃᕐᖑᑖᒃᑲᒃ, ᐃᓕᑦᑎᔭᕆᐊᓕᐊᓘᔪᓯᒃ ᐊᒥᓱᓂᒃ. 

ᓇᑦᑎᕐᒥᒃ ᖁᑭᕆᐊᓛᓕᖅᑯᓯᒃ ᑕᐃᒪ ᐊᐅᓪᓚᒃᑲᓐᓂᕈᑦᑕ,” 
ᐊᑖᑕᑦᑎᐊᖓ ᐅᖃᖅᐳᖅ.

